In Indian simmer-middei swalkjend troch de mieden 
Sneon 15 oktober azemet it gea fan Gerben Rypma, silger, de dichter, skilder, koumelker út ’e Sanfurterryp, de dampige swietrook fan in oeribel moaie hjerstdei. De flaggen oan de gevel fan kafee ‘de Freonskip’ yn Blauhûs litte mar kwalik sjen út hokfoar hoeke de wyn waeit. Heech yn in stielblauwe himmel de sinne. Yn en om ‘de Freonskip’ is it in drokte fan bilang op dizze sneon-to-middei. De jierlikse kulturele kuiertocht fan de Gerben Rypma Stifting stiet op it programma. Op in stuit hiset bûtendoar foarsitter Sicco Rypma himsels op in taffel en ropt it samle folk wolkom ta, fordútst noch koart ien en oar oer de route en winsket elts in noflike tocht ta. In ploech fan likernôch 65 kuierders set likernôch healwei twaen de stap deryn, de Jacobidyk op. As paedwizer geane de bistjûrsleden fan de Gerben Rypma Stifting - njonken niisneamde Sicco Rypma binne dat Hille Faber en Bauke Hobma - oan kop fan dit mânske peloton. Rillegau al draeit de kolonne in boerehiem op en bidarret sa yn de noch tige egael griene greiden noardeastlik fan it parochydoarp fan St. Vitus. Dizze hillige dreamde der al yn syn bernetiid oer om as martelder to stjerren, dat wie ommers de wize om daliks yn de himel to kommen. Stikem liet er him ta kristen dope. Doe ’t syn heit, dy ’t neat fan it kristendom witte woe, der aen fan krige wiene de rapen gear. Heit liet syn soan, in jier as tolve âld, oppakke en levere him út oan Valerianus, gouverneur fan Sicilië. Dy liet de jonge tramtearre, mar hy joech gjin bilies, wist oan syn boalen to ûntkommen en flechte mei syn styfmem en syn fâd Modestus, beide oanhingers fan it kristlike leauwe, nei Rome. Dêr waerden hja alle trije finzen nommen en nei ’t hja grouwelich tramtearre wienen mei koaitsjend lead en pik, bliezen hja de lêste siken út. De boalen lieten de omskotten lizzen om as foer foar fûgels en bisten to tsjinjen. Op dat stuit soe yn dy omkriten in frommiske fordrinke, mar Vitus, al forstoarn, rêde har. St. Vitus syn dei is 15 juny en reint it op dy dei dan reint it wol 6 wiken, seit syn waerspreuk. Wy hawwe in wiete simmer hawn, dus hwa wit noch hokfoar waer it de 15e juny wie?
As in lange krinkeljende slange rint it folk biselskippe fan in keppel nijsgjirrige, soms hwat bolbjirkene kij – dy ’t,  warskôget de skriuwer James Fennimore Cooper yn ien fan syn boeken, troch it giseljen mei de sturt om de miggen fuort to jeien in hurde wyn boppe de prairy opstekke litte kin - nei de buorkerij fan de famylje Bonekamp. Oan de skaedkant fan harren nijmoadrige wente sit in âlde gevelstien ynmitsele, sa ’t it liket mei in pear legindaryske ienhoarns as skyldhâlders. Mar it is to fier ôf om tekst of oars gewaer to wurden. Dêrre bidarret it folk op de ieuwenâlde Himdyk om dan by Westhim it tsjerkepaed op to rinnen. Kafee de Kot leit der útstoarn by, miskien foargoed, dat is op dit stuit net bikend. Mar wis tinkt mannich kuierder oan Rudolf Tolsma dy ’t sa hommels út it libben weihelle waerd. Waerme oantinkens oan de noflike jounen yn syn keamer-kafee foar it selskip Gerben Rypma-stipers komme boppe driuwen. Foarby, o, en foar altyd foarby, sa ’t likernôch de dichter Bloem syn lêste wurden west ha. Oer it op ’e nij oanleine, mar al ieuwenâlde tsjerkepaed mei de karakteristike brêchjes bokselje wy fierder, deun efterinoar as soldaten ûnderweis nei in rinfuorge oan it front earne yn Flaanderen 1914-1918. Hwat hieltiid wer opfalt is dat it gea fan Gerben Rypma net mear tilt fan fee en blommen, sa ’t in dichter dat gea – en fansels hiel Fryslân - ea yn wurden útbylde. Nammers binne ek de perselen lân net mear mei greppels op it ôfwetterjen ynsteld. Dat bart no mei plestikbuizen dy ’t ûnder it meanfjild bidobbe binne. Der wurdt noch hekkele, mar de man yn seilbokse en baitsje hat it mei syn snijseine en hekkel ôflein tsjin greate masines. Kreas lizze op likernôch deselde ôfstân greate bulten hekkelseadden bylâns de sleatswâl. By Abbegea kin it folk wer de Himdyk op nei Pikesyl. Underweis dêrhinne moetsje wy wrachtsjes tsjinlizzers. It ‘goeije’of ‘hallo’ reauntet bylâns de rige. Dan wer as guozzen, dy ’t by Pikesyl machtich as de miggen yn it lân sitte, efkes op wjukken geane mar dan wer gakkerjend delsile yn de greide, efterinoar it ‘swalkerspaed’ op. In deun njonken it paed rinnende ‘Boppelanner’ (KWPN-er) hat hjoed net op safolle passanten rekkene. Hy sil ris hwat sjen litte, tuget mei de sturt yn in moaie bôge omheech stutsen oer de stripe weake groun hinn’ en wer. As wie er op ’e sweepstakes. Dit paed is net bifluorre, lykas it tsjerkepaed dat is. Dus sa no en dan stroffeljend oer bulten en hekkelseadden. Ien stapt suver ûngemurken yn in noch weake pankoek stront. Der moat klattere wurde oer stekken en hikken, mar as yn Easthim op de mekadedyk, tsjintwurdich asfalt, de skuon skjin stampe wurde kinne, is elts it der oer iens: In prachtige tocht lâns plakken dêr ’t jo allinnich net sa gau komme sille. De muoite wurdich. Hjir hat it warbere bistjûr soarge foar in bakje kofje, pantsjefol thé en in lekkere koek der op ta. Dat alles stiet ree op in skammeltaffel yn in eardere pleats (AD 1914), no it wen- en wurkplak fan byldzjend keunstner Far Wevers dat de namme Galery Easthim krigen hat. Under it kofjedrinken kinne de skilderijen fan Anne Muller bisjoen wurde, of de útstalling ‘Sprekkende stiennen’ fan Herman van der Made. Anne Muller hat Joadsk bloed yn ’e ieren. Yn de oarloch waerd hja troch har âlden meijown oan forsetsminsken en sa wist hja as lytse beuker oan kamp en slimmer to ûntkommen. Har skilderijen litte de wrakseling mei har forline sjen. It binne faek famyljeportretten ( in protte fan har famyljeleden hawwe de oarloch net oerlibbe) dy ’t kwa komposysje tinken dogge oan foto’s, sa ’t dy yn famylje-albums plakt sitte, makke mei boxcamera’s, letter Agfa Click of Kodak Brownie. Net echt werkenber mar dochs ek wol. Yn alle gefallen giet fan dy portretten in fornuverjende bitizing út. Herman van der Made is de oare eksposant. Hy tsjoent swalkstiennen om ta aparte objekten, mar lit de haedfoarm fan in stien bistean. Hiel apart, dy stiennen út fiere lânnen, dy ’t faeks al ieuwen troch de natûr biarbeide binne, foar’t Van der Made harren biarbeidet mei hammer, beitel, diamantseage en allerhanne slipersark.
Mannichien makket oanslutend in slach troch it tún fan de pleats of siket in plakje op in (út-it-bûthús)bankje, in stoel. Tsjin fiven wurde de motors starten fan de trije (bolle)preammen dy ’t it folk foar it lapke oer de Wimerts, Boalserter feart en Blauhúster Sylroede nei it lytse haventsje deunby ‘de Freonskip’ farre. It wurdt in moaie fartocht, mei yn ús gefal in skipper, Germ Gerbrandy, dy ’t op dizze ‘Trezeke’s simmerdei’ (hwant hjoed is wijd oan Theresia fan Avila) oer preamkesilen en moaie anekdoates oer nammen fan preamen ensafuorthinne fortelt. Underweis wurdt werris dúdlik dat de wetterpaden, de ‘sneldiken fan eartiids’, in hiele oare oriïntaasje freegje, dy ’t earst bitiizjend oer komme kin. Mar mei sterk iis is dat op redens ek it gefal. Yn it haventsje nimt Sicco Rypma ôfskie, kriget hantsjeklap foar de bêste organisaesje en dan kin der, foar hwa ’t der nocht oan hat, ‘romsitten’ wurde.

